
 

 

 

- SENAT -               

Broj: 01-9-1/26 

Sarajevo, 15. 04. 2026. godine 

 

Z A P I S N I K 

SA 4. VANREDNE SJEDNICE SENATA 

UNIVERZITETA U SARAJEVU ODRŽANE 15. 04. 2026. GODINE 

 

Prisutni/e članovi/ce Senata: prof. dr. Kemal Durić, predsjedavajući, prof. dr. Benina Veledar, prof. mr. 

Arma Tanović Branković, prorektori/ce, Jusuf Bukva, student-prorektor, prof. dr. Dubravka Pozderac-

Lejlić, prof. Lejla Jusić, prof. dr. Amira Salihbegović (po ovlaštenju), prof. dr. Meliha Bašić, prof. dr. Senad 

Huseinbegović (po ovlaštenju), prof. dr. Mustafa Hasani, prof. dr. Dina Bajraktarević Pajević (po 

ovlaštenju), prof. dr. Sead Turčalo, prof. dr. Safet Kapo (po ovlaštenju), prof. dr. Ahmed Ahmić (po 

ovlaštenju), prof. dr. Samir Bojičić (po ovlaštenju), prof. dr. Mirza Dedić, prof. dr. Adnan Busuladžić, prof. 

dr. Samir Dolarević, prof. dr. Mario Bernadić, prof. dr. Nedim Pervan (po ovlaštenju), prof. dr. Mirela 

Omerović, prof. dr. Zinka Grbo, prof. dr. Nusret Drešković, prof. dr. Elmedin Bajrić (po ovlaštenju), prof. 

dr. Besim Balić, prof. dr. Muhamed Smajlović, prof. dr. Adaleta Durmić Pašić, dr. sci. Aladin Husić, dr. 

sc. Ermin Kuka (po ovlaštenju), dr. sci. Jasmin Hodžić, prof. dr. Lajla Hasić Branković, prof. dr. Đevad 

Šašić (po ovlaštenju), te predstavnici/e Udruženja Studentski parlament Univerziteta u Sarajevu: Ali 

Jusović predsjednik, Muedib Šahinović, Davud Isaković, Ilhana Felić, Ajdin Avdović i Elmir Merdžanić. 

 

Odsutni/e: prof. dr. Tarik Zaimović, rektor, prof. dr. Dženana Husremović prof. dr. Naris Pojskić, naučni 

savjetnik, prorektor/ica,  prof. dr. Amina Valjevac, prof. mr. Ališer Sijarić, prof. dr. Muhamed Brka, dr. sci. 

Sedad Bešlija i predstavnica Udruženja Studentski parlament Univerziteta u Sarajevu Emilija Novaković 

 

Sjednici prisustvuju: prof. mr. Daniel Premec, Kenan Filipović, generalni sekretar Univerziteta u 

Sarajevu, Aldina Mujanović, stručna saradnica u Službi za pravne poslove i Rijad Crvenjak stručni saradnik 

u Službi za pravne poslove Univerziteta u Sarajevu. 

 

Sjednica je počela u 13:00 sati. 

 

Sjednicom je predsjedavao po ovlaštenju Rektora1 prof. dr. Kemal Durić, prorektor za međunarodnu 

saradnju Univerziteta u Sarajevu. 

 

Utvrđeno je da od ukupno 47 članova/ica Senata, sjednici prisustvuje 38 člana/ice Senata sa pravom glasa, 

od toga deset članova/ica sa ovlaštenjem koje se nalazi u dokumentaciji Senata.  

 

 
1 Po ovlaštenju rektora prof. dr. Tarika Zaimovića, broj: 0101-3050/26 od 09. 04. 2026. godine 



Prof. dr. Kemal Durić je otvorio 4. vanrednu sjednicu Senata Univerziteta u Sarajevu, te je pozvao članove 

i članice Senata da se izjasne o predloženom Dnevnom redu. 

U nastavku je jednoglasno usvojen slijedeći 

 

D N E V N I  R E D: 

1. Zaključak Senata i tekst Otvorenog pisma Univerziteta u Sarajevu Gradskom vijeću Grada Sarajeva 

 

T O K  S J E D N I C E 

Ad-1. 

Prof. dr. Kemal Durić, prorektor za međunarodnu saradnju Univerziteta u Sarajevu, izvijestio je članove i 

članice Senata Univerziteta u Sarajevu o razlozima zakazivanja vanredne sjednice Senata Univerziteta u 

Sarajevu. 

U uvodnom dijelu podsjetio je na postupanje Univerziteta u Sarajevu povodom prijedloga Regulacionog 

plana „Kvadrant C – Marijin Dvor“. Naglasio je da su primjedbe koje je Univerzitet u Sarajevu uputio 

Općini Novo Sarajevo – Službi za oblast prostornog uređenja i urbanizma obuhvatile nekoliko ključnih 

segmenata: zaštitu imovinskih prava, očuvanje funkcionalne cjelovitosti Kampusa Univerziteta u Sarajevu, 

sigurnost studenata i zaposlenika, kao i nesmetano odvijanje nastavnog i naučno-nastavnog procesa. 

Nakon dostavljanja primjedbi, prorektor je informisao članove i članice Senata da je rukovodstvo 

Univerziteta u Sarajevu obavilo više razgovora sa ključnim akterima uključenim u izradu i provođenje 

Regulacionog plana „Kvadrant C – Marijin Dvor“. Pojasnio je razloge za održavanje vanredne sjednice, 

ističući da je sjednica Odbora za urbanizam i upotrebu lokalnog zemljišta Gradskog vijeća Grada Sarajeva 

zakazana za 16. 04. 2026. godine, te da će se na dnevnom redu naći i ova tačka. Naveo je da će Odbor 

dostaviti svoje mišljenje vijećnicima Gradskog vijeća Grada Sarajeva, te da je za Univerzitet u Sarajevu od 

posebnog značaja da to mišljenje bude negativno. 

S tim u vezi, istakao je da je cilj sjednice usvajanje teksta Otvorenog pisma koje će biti upućeno svim 

nadležnim institucijama, kao i donošenje Zaključka Senata Univerziteta u Sarajevu kojim će se izraziti 

jedinstven stav Senata. 

Članica navedenog odbora, gospođa Lejla Hajro, direktorica Direkcije za izgradnju i održavanje Kampusa 

Univerziteta u Sarajevu, prezentirala je pojedinosti Regulacionog plana „Kvadrant C – Marijin Dvor“. U 

svom izlaganju najprije je predstavila regulacioni plan iz 2003. godine, te ga uporedila sa novim 

predloženim planom. 

Nakon prezentacije direktorice Direkcije za izgradnju i održavanje Kampusa Univerziteta u Sarajevu, 

dodatno pojašnjenje novog prijedloga Regulacionog plana „Kvadrant C – Marijin Dvor“ dao je prof. dr. 

Kemal Durić. 

Uslijedila je diskusija u kojoj su učestvovali: prof. dr. Nusret Drešković, prof. dr. Nedim Pervan, gospodin 

Ali Jusović, prof. dr. Adnan Busuladžić, gospođa Lejla Hajro, gospodin Kenan Filipović, prof. dr. Kemal 

Durić, prof. mr. Arma Tanović-Branković i gospodin Muedib Šahinović. 

U toku diskusije istaknuto je da bi bilo poželjno da vijećnici Gradskog vijeća Grada Sarajeva vrate prijedlog 

predlagaču, odnosno gradonačelniku, na doradu, ili da ulože amandman kojim bi se izmjestila planirana 

saobraćajnica na način kako je predložio Univerzitet u Sarajevu, što je, kako je navedeno, prihvatio i World 

Trade Center Sarajevo. 



Prof. dr. Nusret Drešković zahvalio se na prezentaciji i dodatnim pojašnjenjima, te istakao da je Zavod za 

prostorno planiranje Kantona Sarajevo, prema njegovom mišljenju, sebi dao za pravo da uzurpira prostor 

Univerziteta u Sarajevu i dodijeli ga na korištenje privatnim subjektima. Naveo je da saobraćajnica ucrtana 

u regulacionom planu ne postoji u katastarskim evidencijama, te da je izgrađena za potrebe snabdijevanja 

laboratorija hemikalijama i drugim sredstvima. Također je naglasio da Univerzitet u Sarajevu - Prirodno-

matematičkog fakulteta posjeduje zemljišnoknjižni izvadak kojim se potvrđuje vlasništvo Univerziteta u 

Sarajevu nad zgradama ovog fakulteta. Dodao je da prostor između visoke i niske zgrade nije prazan, već 

je planiran za izgradnju laboratorija, te istakao da je adekvatan odgovor Univerziteta u Sarajevu ključan za 

zaštitu njegove imovine. Također je naveo da je podnio prijavu protiv Zavoda za prostorno planiranje 

Kantona Sarajevo Uredu za borbu protiv korupcije Kantona Sarajevo. 

Gospodin Ali Jusović istakao je da će Udruženje „Studentski parlament Univerziteta u Sarajevu“ uputiti 

otvoreno pismo zajedno sa Senatom Univerziteta u Sarajevu, te pružiti punu podršku Univerzitetu u 

Sarajevu i Prirodno-matematičkom fakultetu u zaštiti imovine i sigurnosti studenata. 

Prof. dr. Nedim Pervan naveo je da je Univerzitet u Sarajevu - Mašinski fakultet iznio niz tehničkih i pravnih 

primjedbi na Regulacioni plan „Kvadrant C – Marijin Dvor“, od kojih su neke uvažene. Međutim, istakao 

je da plan i dalje sadrži značajne tehničke nedostatke, uključujući činjenicu da bi planirana saobraćajnica 

bila zatvorena sa južne strane, čime bi se onemogućio pristup vatrogasnim i vozilima hitne pomoći glavnom 

ulazu u objekat. Također je upozorio da bi, u slučaju usvajanja plana, studenti i zaposlenici bili primorani 

koristiti teretni ulaz. 

Prof. dr. Adnan Busuladžić izrazio je nepovjerenje prema nadležnim institucijama, te postavio pitanje 

postojanja alternativnih pravnih mehanizama, ističući da nije optimističan u pogledu ishoda. Gospođa Lejla 

Hajro odgovorila je da ne postoji drugostepeni organ za odlučivanje, te da su izmjene bile moguće isključivo 

kroz primjedbe dostavljene tokom javne rasprave. U tom kontekstu, prof. dr. Adnan Busuladžić smatra da 

bi javno saopćenje trebalo biti oštrije i sadržavati odlučniji pristup. 

Gospodin Kenan Filipović podsjetio je na odredbe člana 5. stav (2) Zakona o visokom obrazovanju Kantona 

Sarajevo, kojim je propisano da je Univerzitet u Sarajevu ustanova od posebnog javnog interesa za Kanton 

Sarajevo i Bosnu i Hercegovinu, te istakao da je neprihvatljivo da imovina Univerziteta bude ugrožena. 

Također je naveo da je sjednica Gradskog vijeća Grada Sarajeva zakazana za 29. 04. 2026. godine, te da je 

pravovremeno djelovanje Senata od ključnog značaja. 

Prof. mr. Arma Tanović-Branković istakla je da će otvoreno pismo Univerziteta u Sarajevu biti objavljeno 

putem medija i službene internet stranice Univerziteta u Sarajevu, te dostavljeno svim nadležnim 

institucijama. 

Gospodin Muedib Šahinović predložio je da predstavnici Univerziteta u Sarajevu prisustvuju sjednici 

Gradskog vijeća Grada Sarajeva, kako bi neposredno prezentirali primjedbe na predloženi regulacioni plan. 

U nastavku su prof. dr. Kemal Durić, prof. dr. Nedim Pervan, prof. dr. Nusret Drešković i prof. dr. Adnan 

Busuladžić predložili izmjene i dopune teksta otvorenog pisma. Nakon razmatranja iznesenih prijedloga, 

članovi i članice Senata Univerziteta u Sarajevu jednoglasno su utvrdili konačan tekst otvorenog pisma. 

U nastavku je jednoglasno donesen slijedeći  

 

Z A K LJ U Č A K 

1. Usvaja se ,,Otvoreno pismo vijećnicama i vijećnicima Gradskog vijeća Grada Sarajeva" u vezi sa 

Prijedlogom Regulacionog plana ,,Kvadrant C - Marijin Dvor", kao zvaničan stav Senata Univerziteta u 

Sarajevu.  



2. Senat Univerziteta u Sarajevu poziva vijećnice i vijećnike Gradskog vijeća Grada Sarajeva, da u okviru 

svojih nadležnosti prijedlog Regulacionog plana ,,Kvadrant C - Marijin Dvor" dostavljen putem 

Gradonačelnika kao predlagača i nosioca pripreme, ne razmatraju i ne usvoje u predloženom obliku te 

vrate nosiocu izrade, Zavodu za planiranje razvoja Kantona Sarajevo, imajući u vidu da predložena 

planska rješenja u dijelu koji se odnosi na zemljište u vlasništvu Univerziteta u Sarajevu nisu usaglašena 

sa interesima i razvojnim potrebama Univerziteta. U tom smisli, Senat Univerziteta u Sarajevu smatra 

neprihvatljivim predloženo rješenje Regulacionog plana u dijelu predložene saobraćajne infrastrukture i 

planiranih parking mjesta na zemljištu Univerziteta, te smatra da je neophodno izvršiti izmještanje sporne 

saobraćajnice izvan postojeće kolske pristupne saobraćajnice između objekata Prirodno-matematičkog i 

Mašinskog fakulteta Univerziteta u Sarajevu, čime bi se osigurala sigurnost studentica i studenata 

Univerziteta, očuvala funkcionalna cjelina univerzitetskog prostora, te osiguralo puno uvažavanje 

evropskih standarda i zagarantovane neotuđivosti imovine Univerziteta. Senat Univerziteta u Sarajevu 

posebno naglašava da odgovornost nosioca pripreme Plana podrazumijeva obavezu osiguranja 

zakonitosti, zaštite javnog interesa, kao i puno uvažavanje prava vlasništva Univerziteta u Sarajevu. Senat 

Univerziteta u Sarajevu traži od nosioca pripreme Regulacionog plana ,,Kvadrant C - Marijin Dvor" 

Gradonačelnika kao predlagača, da Prijedlog plana povuče iz dalje procedure i vrati nosiocu izrade 

Zavodu za planiranje razvoja Kantona Sarajevo na dodatno usaglašavanje sa Univerzitetom u Sarajevu, 

kao vlasnikom zemljišta obuhvaćenog planskim rješenjem.  

3. Zadužuju se stručne službe Rektorata Univerziteta u Sarajevu da “Otvoreno pismo vijećnicama i 

vijećnicima Gradskog vijeća Grada Sarajeva" iz tačke 1. ovog zaključka dostave sredstvima javnog 

informisanja u Bosni i Hercegovini, rukovodstvu i svim vijećnicama i vijećčnicima Gradskog vijeća 

Grada Sarajeva, članicama i članovima Odbora za urbanizam i upotrebu lokalnog zemljišta Gradskog 

vijeća, Gradskoj upravi Grada Sarajeva, rukovodstvu i zastupnicima u Skupštini Kantona Sarajevo, Vladi 

Kantona Sarajevo, Ministarstvu za nauku, visoko obrazovanje i mlade Kantona Sarajevo, Ministarstvu 

komunalne privrede, infrastrukture, prostornog uređenja, građenja i zaštite okoliša Kantona Sarajevo, 

Zavodu za planiranje razvoja Kantona Sarajevo, rukovodstvu i vijećnicima Općinskog vijeća Općine 

Novo Sarajevo, Načelnici općine Novo Sarajevo i drugim relevantnim subjektima i učesnicima u 

postupku.  

4. Zadužuje se Rektor Univerziteta da poduzme sve neophodne radnje sa ciljem potpune i cjelovite zaštite 

svih imovinskih prava Univerziteta u Sarajevu u obuhvatu Regulacionog plana ,,Kvadrant C - Marijin 

Dvor", a radi očuvanja funkcionalne cjeline i neotuđivosti univerzitetskog prostora.  

5. Zadužuje se Rektor Univerziteta da imenuje tim koji će prisustvovati i obratiti se na sjednici Gradskog 

vijeća Grada Sarajeva.  

6. Tekst “Otvorenog pisma vijećnicama i vijećnicima Gradskog vijeća Grada Sarajeva" iz tačke 1. čini 

sastavni dio ovog zaključka. 

 

Otvoreno pismo vijećnicama i vijećnicima Gradskog vijeća Grada Sarajeva 

 

Poštovane vijećnice i vijećnici Gradskog vijeća Grada Sarajeva,  

Senat Univerziteta u Sarajevu je na vanrednoj sjednici održanoj 15. 04. 2026. godine donio Zaključak 

kojim se obraća Gradskom vijeću Grada Sarajeva povodom prijedloga Regulacionog plana „Kvadrant C 

– Marijin Dvor“ i koji je predmet vašeg razmatranja i odlučivanja na predstojećoj sjednici Gradskog vijeća 

Grada. Uprkos našim detaljno obrazloženim primjedbama tokom javne rasprave, predloženi plan i dalje 

predviđa izgradnju saobraćajnica i parking prostora na zemljištu Univerziteta u Sarajevu, kojim 

Univerzitet zakonito raspolaže i na kojem se nalaze objekti Prirodno-matematičkog i Mašinskog fakulteta 



Univerziteta u Sarajevu. Predloženo rješenje nije samo pitanje imovinsko-pravnih odnosa, iako je 

nevjerovatna pretpostavka da se imovina oduzima od najvećeg i najstarijeg univerziteta u državi za 

potrebe izgradnje saobraćajnice, iako je Univerzitet jasno ponudio alternativnu lokaciju predmetne 

saobraćajnice, već prijedlog ide i korak dalje te predviđa pretvaranje svih zelenih površina oko objekata 

fakulteta u parking prostor za potrebe postojećih objekata čiji su spratnost i građevinski volumen uvećani 

za nekoliko puta u odnosu na postojeće stanje. Svako plansko rješenje koje zadire u imovinu i 

funkcionalnu cjelinu Univerziteta mora biti zasnovano na principu proporcionalnosti i jasnom 

dokazivanju javnog interesa, što u konkretnom prijedlogu nije učinjeno, posebno imajući u vidu 

postojanje alternativnog rješenja koje ne proizvodi štetne posljedice. Posebno ističemo da su najznačajniji 

investitori objekata planiranih u obuhvatu Kvadranta C iskazali svoju saglasnost za izmještanje predmetne 

saobraćajnice u skladu sa prijedlogom Univerziteta u Sarajevu, čime je dodatno potvrđeno da predloženo 

rješenje Univerziteta ne predstavlja prepreku razvoju planiranih investicija, već naprotiv – održivo 

rješenje prihvatljivo za sve ključne aktere. Nadalje, prijedlog Regulacionog plana neposredno i ozbiljno 

ugrožava sigurnost naših studenata i uposlenika, razbija jedinstvenu funkcionalnu i istraživačku cjelinu 

Univerziteta, kompromituje viziju zelenog i otvorenog Kampusa, te stavlja interese ispred javnog dobra. 

Imajući u vidu intenzitet svakodnevnog kretanja studenata i zaposlenika između ovih objekata, predloženo 

rješenje predstavlja neprihvatljiv rizik po sigurnost od saobraćajnih incidenata i narušava osnovne uslove 

sigurnog akademskog okruženja. Podsjećamo na činjenicu da je Vlada Kantona Sarajevo dala punu 

podršku projektu Kampusa Univerziteta u Sarajevu kao pješačke zone i centra znanja, inovacija i 

istraživanja. Usvajanje predloženog Regulacionog plana u ovom obliku značilo bi ozbiljno odstupanje od 

tih strateških opredjeljenja i direktno ugrožavanje dugoročne vizije razvoja Univerziteta i ovog dijela 

grada. U tom smislu, Senat Univerziteta u Sarajevu ovim putem upućuje jasan i konkretan prijedlog: 

pozivamo vijećnice i vijećnike Gradskog vijeća Grada Sarajeva da u okviru svojih nadležnosti prijedlog 

Regulacionog plana „Kvadrant C – Marijin Dvor“ dostavljen putem Gradonačelnika kao predlagača i 

nosioca pripreme, ne razmatraju i ne usvoje u predloženom obliku te vrate nosiocu izrade, Zavodu za 

planiranje razvoja Kantona Sarajevo, imajući u vidu da predložena planska rješenja u dijelu koji se odnosi 

na zemljište u vlasništvu Univerziteta u Sarajevu nisu usaglašena sa interesima i razvojnim potrebama 

Univerziteta. Predloženim rješenjem ne dovodi se u pitanje Regulacioni plan niti razvoj ovog dijela grada, 

već se nudi razumno, stručno i odgovorno rješenje kojim se istovremeno omogućava urbani razvoj i štiti 

univerzitetska imovina i akademski prostor kao javno dobro, te ne dovodi u pitanje sigurnost i živote naših 

studentica i studenata. Univerzitet u Sarajevu ostaje predan razvoju grada, a posebno izgradnji objekata 

koji donose novu sadržajnu vrijednost Sarajevu te će predstavljati posebno obilježje našeg grada u 

budućnosti. U isto vrijeme, Senat Univerziteta u Sarajevu dodatno ističe da ne može dati podršku 

predloženom Regulacionom planu budući da je to rješenje koje zadire u imovinu Univerziteta u Sarajevu 

bez saglasnosti Univerziteta. S tim u vezi, u slučaju neprihvatanja zakonitih i stručno utemeljenih zahtjeva 

Univerziteta, Univerzitet u Sarajevu će poduzeti sve raspoložive mjere zaštite prava i interesa 

Univerziteta, a sve primjedbe, analize i dokazi Univerziteta u Sarajevu prikupljeni u toku ovog procesa 

biće dostupni javnosti. U situaciji u koju smo dovedeni nije moguće izbjeći osjećaj apsurda koji se ogleda 

u tome da Univerzitet u Sarajevu, kao institucija od najvišeg javnog značaja, mora braniti javni interes u 

posljednjem koraku, otvorenim pismom članovima Gradskog vijeća – obzirom da su naši prijedlozi 

upućeni kroz javnu raspravu ignorisani. Sadržajna osnova demokratskog odlučivanja nalaže da je upravo 

Gradsko vijeće čuvar javnog interesa, čiji je zadatak da osigura da prostorni razvoj Sarajeva bude usklađen 

sa potrebama građana - a posebno sa institucijama od posebnog društvenog značaja poput Univerziteta. 

Pozivamo nosioce javnog mandata da ne dozvole da se ugrozi javni interes najstarije, najveće i 

najprestižnije visokoškolske ustanove u Bosni i Hercegovini, njenih studenata i zaposlenika. Dodatnu 



težinu ovom procesu daje činjenica da se u datoj situaciji nalazi upravo Univerzitet u Sarajevu – institucija 

koja posjeduje stručnost i ekspertizu u svim segmentima potrebnim za izradu i ocjenu jednog regulacionog 

plana: od pravnih aspekata vlasničkih odnosa, preko saobraćaja i urbanističkog planiranja, do zaštite 

okoliša i održivog razvoja. Institucija koja bi trebala biti prirodni partner i naučna podrška planskim 

odlukama koje će Sarajevo učiniti modernom evropskom metropolom, što je ideja koju bezrezervno 

podržavamo, ovim postupanjem Zavoda za planiranje razvoja Kantona Sarajevo i Gradske uprave Grada 

Sarajeva dovedena je u poziciju da se mora braniti od posljedica jednostranog pripremanja i usvajanja 

prijedloga Regulacionog plana bez prethodnih konsultacija i uprkos jasnom protivljenju Univerziteta u 

Sarajevu. Kada Gradsko vijeće odlučuje o ovom Regulacionom planu, vijećnice i vijećnici ne odlučuju 

samo o tehničkim rješenjima, već o svakodnevnoj sigurnosti studentica i studenata te uposlenika 

Univerziteta, ali i o univerzitetskom prostoru i o smjeru u kojem će se Sarajevo razvijati. U tom smislu, 

ne postoji apstraktna ili kolektivna odgovornost. Svaka vijećnica i svaki vijećnik pojedinačno snosi punu 

odgovornost za svoj glas. Svako glasanje za usvajanje predloženog Regulacionog plana u postojećem 

obliku znači svjesnu odluku da se imovina Univerziteta nasilno oduzima, kao i da predloženo rješenje 

neposredno ugrožava sigurnost studentica i studenata, odnosno cjelokupne akademske zajednice 

Univerziteta u Sarajevu. Pozivamo vas, vijećnice i vijećnike Gradskog vijeća Grada Sarajeva da stanete 

u zaštitu Univerziteta u Sarajevu i njegove imovine – objekata, ali i nesmetanog odvijanja nastave u 

salama i laboratorijama koju su gradile generacije prije nas, te da donesete odluku u interesu sadašnjih i 

budućih generacija studenata. Pozivamo vas da donesete odluku koja će biti utemeljena na stručnosti, 

zakonitosti i javnom interesu, uvažavajući primjedbe i prijedloge Univerziteta u Sarajevu na Nacrt 

Regulacionog plana „Kvadrant C – Marijin Dvor“. Zaštita akademskog prostora, sigurnosti studentica i 

studenata, ali i zaposlenika Univerziteta znači zaštitu budućnosti ovog grada i države, a Gradsko vijeće 

Grada Sarajeva je posljednje mjesto na kojem se ova ideja treba pogaziti. S poštovanjem, Senat 

Univerziteta u Sarajevu. 

 

Sjednica je završena u 14:05 sati. 

